
2025EKO OTSAILAREN 18KO BILKURAKO AKTA.

Tokia: Berako Herriko Etxea.
Eguna: 2025-02-18.

Hasiera ordua: 19:30.
Bilkura mota: ohikoa, 1. deia.

BERTARATUAK:

EH BILDU

Ines R. Matxiarena Aldalur
Patxi Castillo Graciarena
Maria Guadalupe Mendigutxia Etxebeste
Jose Esteban Aguirre Zubieta
Adela Arlegi Goienetxe
Francisco Larrechea Lazcano
Angel Pombar Sainz

Maider Iantzi Goienetxe
HERRIRAKO

Jose Antonio Oyarzabal Iribas
Andoni Andueza Intxaurrondo

ALKATEA (Bilkurako buru):
Aitor Elexpuru Egafia

IDAZKARIA: Miguel Jose Belarra Tellechea, ekintzaren akta jasotzen du.
EZTABAIDATUTAKO GAIAK (behar bezala egindako deialdiaren gai-zerrendan sartu zirenak):
1. AURREKO BILKURAKO AKTAREN ONARPENA.

Alkateak galdetu du zinegotziren batek oharren bat egin nahi ote dion deialdiarekin batera
bidali zen aurreko bilkurako aktari (2025-01-21). Inork ez du azalpenik egin eta aho batez onartu da
akta.

Adela Arlegi bileran sartu da.

2. MAIDER TANTZI GOIENETXE ANDREAK ZINEGOTZI KARGUA HARTZEA.

Ikusirik:

- Hauteskunde Batzorde Zentralak Maider Iantzi Goienetxe andrearen zinegotzi-kredentziala
bidali duela, Estibaliz Pinacho Olaciregui andreak uko egin izanaren ondorioz EH BILDU taldean
hutsik geratu den postua betetzeko.

- lantzi andreak udal idazkariaren aitzinean egin duela egon litekeen bateraezintasunei buruzko

aitorpena, baita diru-sarrerak ematen dizkioten edo eman diezazkioten jarduerei buruzkoa ere, eta
bere ondare-ondasunei buruzko deklarazioa, hori guztia Toki Araubidearen Oinarriak arautzen

dituen apirilaren 2ko 7/1985 Legearen 75.7 artikuluan aurreikusitakoaren arabera.

Legez ezarritako prozedura betez, alkateak galdetu dio Maider Iantzi Goienetxe andreari ea zin
egin edo promes egiten duen, apirilaren Seko 707/1979 Errege Dekretuan aurreikusitako formularen
arabera: "Zinez edo zuen kontzientzia eta ohoreagatik hitzematen al duzue Berako Udaleko zinegotzi
karguaren betebeharrak zintzotasunez beteko dituzuela Erregearekiko leialtasunez, eta Konstituzioa
gorde eta betearaziko duzuela, Estatuaren funtsezko arau gisa?". lantzi andreak zin egin du “legeak
hala behartuta”.

Horren ondoren, zinegotzi karguaz jabetu da formalki, eta Udalbatza jakinaren gainean geratu
da.

Maria Guadalupe Mendigutxia bileran sartu da.

3. 2025/1 ZENBAKIKO AURREKONTU-ALDAKETA: DIRU-SARREREN BITARTEZ
KREDITUAK SORTZEA (BERAN BIZIKLETA BIDEA ERAIKITZEKO HASIERAKO
AZPIFASEA (I. FASEA: BIDASOAREN ONDOKO PASEALEKUA)).

Alkateak espedientea eta idazkariak prozedura azaldu ondoren, erabaki hau hartu da:
Ikusirik:

- Kontu-hartzaileak 2025eko otsailaren 11n egindako txostena. Bertan adierazi zuen 2024ko
abenduaren 20an sinatu zela hitzarmen arautzaile bat Berako Udalaren eta Cederna Garalur
elkartearen artean, "Beran bizikleta bidea eraikitzeko hasierako azpifasea (I. fasea: Bidasoaren
ondoko pasealekua)” jarduera gauzatzeko. Hitzarmen hori Cederna Garalur elkarteari "Baztan-
Bidasoa" helmugako turismo-jasangarritasuneko plana gauzatzeko emandako dirulaguntzaren
barruan dago. Kontu-hartzaileak beharrezkotzat jotzen du aurrekontua aldatzeko espedientea
izapidetzea, dirulaguntza emateagatik eta gasturako kredituak sortzeko.

- Ondoko hau dela kreditua behar duen aurrekontu aplikazioa:
1-1340-60900. Bizikleta bidea eraikitzea (I. fasea: Bidasoaren ondoko pasealekua). 133.206,46

€.

Zenbateko osoa, 133.206,46 €.

- Gastua ondoko diru-sarrera kontu-sailarekin finantzatuko dela:

1-79700. Dirulaguntza bizikleta biderako (I. fasea: Bidasoaren ondoko pasealekua). 133.206,46
€.

Zenbateko osoa, 133.206,46 €.

Nafarroako Toki Ogasunei buruzko 2/1995 Foru Legearen 218.2 artikuluari, indarrean dagoen
Aurrekontuko 13. Exekuzio Oinarriari, eta aurrekontuen eta herri gastuaren arloan 2/1995 Foru
Legea garatzen duen 270/1998 Foru Dekretuaren 33.2 artikuluari jarraikiz,

aho batez ERABAKI DA diru-sarreren bitartez kredituak sortzeko espedientea onestea
(2025/1). Aurrekontu-aldaketak indarra hartzen du erabaki honekin.

4. 10. POLIGONOKO 140. ETA 141. PARTZELETAKO XEHETASUN-AZTERKETA.
BEHIN BETIKO ONESPENA.

Ikusirik:

- 10. poligonoko 140. eta 141. partzeletako (Ugalzubia karrika 6-8) xehetasun-azterketa,
etxebizitza-eraikinaren hegoaldeko fatxadaren lerrokadurak eta bolumena aldatzea xede, 2 igogailu
jartzeko. Sustatazailea Comunidad de Propietarios Ugalzubia karrika 6-8 da. Dokumentua XXX
arkitektoak idatzi zuen.

- Nasuvinsako arkitektoak, Udaleko aholkulariak, 2024ko ekainaren 26an egindako txostena,
zeinak xehetasun-azterketari hasierako onespena ematearen aldeko iritzia eman baitzuen, behin
betiko onartu aurretik dokumentazio gehigarria aurkezteko eskatuz.

- Udal idazkariak 2024ko urriaren 8an egindako txosten juridikoa.

- Eraikina Zia errekaren 100 metroko zaintza-eremuan dagoela.

Kontuan izanda:

- Agiria hasiera batean onartu zela urriaren 9ko 280/2024 Alkatetzaren Ebazpenaren bidez.

- Espedientea jendaurrean jarri zela, iragarkiak argitaratuz NAOn, prentsan eta iragarki
oholean.

- Espedientea jendaurrean egon zen epealdian ez zela alegaziorik aurkeztu.

- Sustatzaileak aurkeztu zuela agiri bategina, bertan sartuz kokapen-plano bat, erreferentziazko
sistema geodesikoan (ETRS89) dituen 4 izkinen koordenatu geografikoekin.

- Kantauriko Konfederazio Hidrografikoak aldeko txostena eman zuela 2025eko urtarrilaren
24an.

Lurraldearen Antolamenduari eta Hirigintzari buruzko Foru Legearen testu bategina onesten
duen 1/2017 Legegintzako Foru Dekretuaren 63., 72. eta 74. artikuluekin bat etorriz,

aho batez ERABAKI DA:

1. Behin betiko onespena ematea 10. poligonoko 140. eta 141. partzeletako (Ugalzubia karrika
6-8) xehetasun-azterketari.

2. Behin betiko onespen hau argitaratzea Nafarroako Aldizkari Ofizialean.

3. Hirigintza-izapideak egiteagatiko tasak likidatzea, Ordenantza fiskal arautzailearen arabera
(820,00 euro, tarifen eranskineko 2.8 eta 2.11.3 puntuetan oinarrituta).

4. Erabaki hau jakinaraztea sustatzaileari.
5. Erabaki hau helaraztea Nafarroako Gobernuko Lurralde Antolamenduko Zuzendaritza

Nagusiari, onartutako agiriarekin eta emandako txosten teknikoekin batera, gehienez ere 10 eguneko
epean.

5. KATASTROKO 6. POLIGONOKO 69. PARTZELAKO (LARUN) HERRI-LURRA
OKUPATZEA, TELEKOMUNIKAZIO-AZPIEGITURARAKO. BEHIN BETIKO
ESLEIPENA.

Ikusirik:

- 2023ko uztailaren 19an Udalak egindako Osoko Bilkuran erabaki zuela hasierako onarpena
ematea Berako katastroko 6. poligonoko 69. partzelako (Larun) 78 metro karratuko herri-lurraren
okupazioari, telekomunikazio-azpiegiturarako, okupazioa eta lizitazioa arautzeko administrazio-
baldintzen plegua onartzea, baita espedientea jendaurrean jartzea ere, 15 egutegi-eguneko epean.

- Maiatzaren 6ko 261/2024 Ebazpenaren bidez, Nekazaritza eta Abeltzaintzako zuzendari
nagusiak baimena eman zuela okupazio horretarako.

- Udalak, 2024ko irailaren 17ko Osoko Bilkuran, erabaki zuela lizitazioaren deialdia egitea
okupazioa esleitzeko enkante publikoan, gutun-azal itxiko prozeduraren bidez.

- 2024ko abenduaren 20ko Kontratazio Mahaiaren akta, zeinean erabaki baitzen okupazioa
behin-behinean esleitzea IKAI TECNOLOGIAS AVANZADAS SL enpresari.

- Sesta helbururako jarritako epean ez zela proposamenik aurkeztu.

Kontuan izanik enpresak aurkeztu dituela baldintza administratiboen pleguaren. 10. puntuan
eskatzen diren agiriak,

aho batez ERABAKI DA:

1. Behin betiko esleitzea Berako katastroko 6. poligonoko 69. partzelako (Larun) 78 metro
karratuko herri-lurraren okupazioa, telekomunikazio-azpiegiturarako, IKAI TECNOLOGIAS
AVANZADAS SL enpresari, 14.800,00 eurotan, gehi BEZa (Iehenengo urteko kanona).

2. Adjudikaziodunari jakinaraztea kontratua administrazio-agiri bidez formalizatuko dela,
hamabost egun naturaleko epean, esleipena jakinarazi eta hurrengo egunetik aurrera zenbatzen
hasita.

3. Lagapenak 6 urteko iraupena izanen du gehienez, kontratua sinatu eta hurrengo egunetik
zenbatzen hasita. Hala badagokio, luzapena egin behar balitz, beste espediente bat beharko da
justifikatzeko, hura onartzeko prozedura berari jarraituz, eta une horretan indarrean dagoen araudiak
eskatutako epeak eta zehaztapenak beteko beharko dira.

4. Erabaki hau jakinaraztea enpresa adjudikaziodunari.

6. ADIERAZPEN INSTITUZIONALA: DESBERDINKERIA ERREALITATE, JUSTIZIA
LORTZEKE.

Alkateak aurkeztu eta Inés Matxiarenak irakurri ondoren, aho batez ONETSI DA adierazpen
instituzional hau:

Desberdinkeria errealitate, justizia lortzeke.

Aurten, Emakumeen Nazioarteko Egunean, Nafarroako Toki eta Lurralde Erakundeetako

Berdintasun Teknikarien Sareak mezu argi bat helarazi nahi du: Genero berdintasuna oraindik
lortu gabe dagoen justizia sozialeko auzi bat da. Legeek eta araudiek berdintasun formala aitortu
arren, berdintasun erreala ez da lortu, egunerokoan oztopo nabarmenei aurre egin behar baitiete
lanaldi bikoitzak edo hirukoitzak egin behar dituztelako.

Nafarroako estatistikek hala erakusten dute: emakumeek gizonek baino % 20 gutxiago
kobratzen dute, eta % 36 dira emakumeak lidergoko postuetan. Emakumeek betetzen zituzten,
2020an, lanaldi partzialeko enpleguen % 80 baino gehiago eta, gainera, familia betebeharrek haien
lanaldia baldintzatzen dutela adierazten dutenen % 87 emakumeak dira. Haiek denbora bikoitza
ematen dute zaintza-lanetan eta etxeko lanetan, eta horrek eragin negatiboa izaten du kalitatezko
enpleguak lortzeko eta, oro har, haien ongizatean. Horren adibide da zaintza lanen eraginez
ordaindutako enpleguan emakumeek izaten duten inaktibitate-tasa % 27,2 dela. Sektore
feminizatuak dira oraindik prekarizatuenak, eta batez ere emakumeek hartzen dituzte beren gain
ordaindu gabeko lanak; eta horrek beren garapen profesionala mugatu eta bizitzaren eremu guztiei
eragiten dien genero-arrakala iraunarazten du. Arrakala hori areagotu egiten da emakumeak
migratzaileak direnean, desgaitasunen bat dutenean, LGTBIQ+ kolektibokoak direnean, eta abar.

Ordaindutako eta ordaindu gabeko lanaren dualtasunaren emaitza egiturazko desberdintasuna
da, urgentziaz agerian jarri eta konpondu behar dena. Horixe bera salatzen ari da feminismoa 60ko
hamarkadatik, alegia, zaintza lanen kontzeptuaren esanahia berrikusi zenetik.

Ezinbestekoa da aurrera egitea emakume guztien lana aintzat hartu eta baloratuko duen
gizarte baterantz, erantzukidetasuna eta berdintasun politikak sustatu eta berdintasun erreala
eragozten duten oztopoak ezabatuko dituen gizarterantz. Fake news delakoa atzean uzteko garaia da,
baita berdintasuna jada lortua dela baieztatzen duten mito antifeministak ere. Erakunde, enpresa eta
herritarrei arduraz jokatzeko eskatzen diegu oraindik ere gure gizartean irauten duten genero
arrakalak desagerrarazteko. Horretarako, adierazpen honen sinatzaileok honako konpromiso hauek
hartzen ditugu:

° Erantzukidetasuna sustatzeko sentsibilizazio programak eta kanpainak diseinatu eta
abian jartzea, gizonak eta emakumeak neurri berean inplikatuz eta intersekzionaltatea kontuan
hartuz, egoera zaurgarrienetan dauden kolektiboen behar espezifikoei erantzuteko.

° Gure erakundeetako generoari loturiko soldata-arrakalaren jarraipena eta ebaluazioa
egiteko neurriak garatzea, eta bermatzea lan-hitzarmenek eta -akordioek emakumeen lanaren
balorazio justua islatzen dutela, bereziki sektore feminizatuetan.

° Ordaindu gabeko lana bizitzaren iraunkortasunerako ardatz nagusi gisa aitortzen eta
baloratzen duten tokiko politikak ezartzea, eta pertsona guztientzako zerbitzu publiko unibertsalak
bermatzea.

° Genero-berdintasunari  buruzko  etengabeko  prestakuntza  eskaintzea  gure
erakundeetako langile guztiei, eta politika publikoak eta administrazio-erabakiak genero-
ikuspegiarekin aplikatzen direla ziurtatzea.

° Mugimendu feministak arlo horretan egindako ekarpenak eta lana aitortzea, eta
antolatzen dituzten ekitaldi eta kontzentrazioetan parte hartzera gonbidatzea.

Ekintza horiek Nafarroa berdinzaleagoa eta feministagoa eraikitzen lagunduko dute, non
emakumeek baldintza berdinetan parte hartu ahal izanen dugun bizitzaren eremu guztietan.

7. BANDOAK ETA ALKATETZAREN EBAZPENAK.

Honako bando eta Alkatetzaren ebazpen hauen jakinaren gainean geratu dira:
- Bandoak: B2/2025 zenbakidunetik B4/2025 zenbakidunera.

- Ebazpenak: 11/2025 zenbakiko ebazpenetik (2025-01-16) 40/2025 zenbakiko ebazpenera arte
(2025-02-12).

8. ESKAERAK ETA GALDERAK. GAINERAKO UDAL ORGANOEN KONTROLA.
Ez dira izan.

Beste aztergairik izan gabe, 20:05ak direnean, alkateak bilera bukatutzat eman du, eta nik,
neronek, idazkaria naizenez, ziurtatzen dut.

Sinadura digitalak. Idazkaria eta alkatea.



